
Тема: Х.Туфанның тоткынлык чоры иҗаты. 

“Агыла да болыт агыла” ,“Кайсыгызның кулы җылы?” шигырьләренә анализ.

(11нче сыйныф)
Максат:
1. Х.Туфанның тоткынлык чоры елларында язылган шигырьләренең проблематикасын һәм яңалыгын ачу. Агыла да болыт агыла”, “Кайсыгызның кулы җылы?” шигырьләренә анализ ясау.
2. “Агыла да болыт агыла”, “Кайсыгызның кулы җылы?” шигырьләренә анализ ясау аша укучыларның логик фикерләү сәләтен үстерү.
3. Шагыйрь Х.Туфанның тоткынлык чоры иҗатын өйрәнүгә кызыксыну уяту.
Җиһазлау:
Х.Туфанның иҗат баскычларына кагылышлы хронологик таблица. 

“Сездә идем: Мәңге сездә калам!..” “Үтеп барышлый” шигыреннән алынган эпиграф. 

“Кайсыгызның кулы җылы?” шигыре таратма материал. 
Х.Туфан портреты. 
Х.Туфанның төрле елларда чыккан җыентыклары, башка телләргә тәрҗемәләре, әдип турында истәлекләр, әдәби тәнкыйть мәкаләләре, фотосурәтләрдән күргәзмә. 
Нил Юзеев сүзләре: “М.Җәлил, Ф.Кәримдә генә түгел, Х.Туфанда да татар шагыйренең намусы, татар шагыйренең көче, куәте сыналды”. 

Интерактив тактада Х. Туфан иҗатына презентация. 

Х.Туфан шигырьләренә аудиоязма.
Дәрес барышы:
1.Оештыру.
а) Психологик уңай халәт тудыру.
б) Актуальләштерү. Кереш әңгәмә.
- Х.Туфан иҗатын шартлы рәвештә ничә этапка бүлергә мөмкин? (20-30, 40-50, 60-70)
- 20-30 нчы елларда әдип тормышында нинди үзгәрешләр була? (1 укучыдан сөйләтү)
- 40-50 нче елларда нинди вакыйгалар була? (1 укучыдан сөйләтү)
- 60-70 нче елларда әдипнең иҗаты турында ниләр әйтә аласыз? (1 укучы җавабы)
(1924 нче елда Х.Туфан Казанга килә һәм зур активлык белән иҗат итә башлый. Әдип чор яңалыкларын, яңа җәмгыять белән рухланып яшәвен, киләчәккә ышанычын үзе яхшы белгән тормыш материалына нигезләнеп сурәтли. Шагыйрь, беренчеләрдән булып, җәмгыятьчелекнең игътибарын ятим балаларны тәрбияләү мәсьәләсенә юнәлтә. “Зәңгәр бүре” поэмасында (1925) урам шайкасының башлыгы булган малайга әдипнең лирик герое тормышта үз урынын табарга булыша. Урал эшчеләре томышыннан алынып язылган “Урал эскизлары” (1926), “Башлана башлады” (1927), “Ике чор арасында”, “Бибиевләр” (1927) кебек поэмалары поэзиягә үзенчәлекле шагыйрь килүен белдерделәр. Х. Туфан үзенең бунтарь характерлы геройларын тормышчан шартларда сурәтли. Алар искегә киртә куеп, яңа тормыш төзүче чорның яңа геройлары, киләчәк кешеләре булып алга килеп басалар. Күбесенең тормышта прототиплары булган геройларга үз эшләренең дөреслегенә ышану, оптимистик рух, бетмәс-төкәнмәс энергия хас.
Х.Туфанның беренче әсәрләрендә үк үзенчәлекле поэтик форма сиземләнә. Ул поэтик сурәтләрне сөйләм теле аша бирергә омтыла, шунлыктан аның шигырь-поэмалары интонацион яңгыраш алалар. Бу юнәлештәге эзләнүләренең нәтиҗәсе буларак “Ак каен” (1933) шигыре языла. Классик шигырь формасына нигезләнеп, шул ук вакытта шартлылык алымнары белән оста үрелгән әсәр тирән эчтәлек белән сугарылган. Әдип күз алдында гражданнар сугышының җан тетрәткеч фаҗигасен китереп бастыра, һәм ул вакыйгаларның башка кабатланмаска тиешлеген искәртә. 30 нчы елларда Х.Туфан үзенең каләмен җырлар, маршлар, балалар өчен әсәрләр язып сынап карый. Аның чор, үткән һәм бүгенге турында уйланулары фәлсәфи характерда “Ант” (1935) поэмасында чагыла. Шагыйрь анда күренекле большевик, дәүләт җитәкчеләреннән берсе – С. М.Кировның үтерелүенә үзенең мөнәсәбәтен белдерә. Бу елларның катлаулы, каршылыклы атмосферасы билгеле Х. Туфанга да тәэсир итә. Ул еш кына икеләнеп кала, төрле юнәлештә эзләнә. Аның якын дусты, олы әдип Һ. Такташка багышланган шигырьләр циклында (“Давыл”, “Ул өйдә юк иде”, “Ә үткәнгә хатлар бармыйлар”) иң самими уй-хисләре чагыла, поэтик осталыгы билгеле бер үсеш кичерә. Х. Туфан Такташ иҗаты алдында баш ия, вакытсыз үлеменә үкенүен белдерә.) 

- Чыннан да, “Шигырьләрдә шагыйрь язмышы” дигән гыйбарә тулысынча олы әдип язмышына туры килә. Үткән дәрестә шагыйрьнең каршылыклы, фаҗигале тормышы, аның гаҗәеп буталчык, кыен шартларда да туган халкына, җиренә, шигъриятенә турылыклы булып калуын, кешелек намусына тап төшермәвен күрдек. Төп өлеш: яңа тема өстендә эш.
Бүгенге дәресебезнең темасы: Х. Туфанның тоткынлык чоры иҗаты. “Агыла да болыт агыла”, “Кайсыгызның кулы җылы?” шигырьләренә анализ ясау. 

Бүгенге дәресебезнең максаты:
Х.Туфанның тоткынлык чоры елларында язылган шигырьләренең проблематикасын һәм яңалыгын ачыклау. “Агыла да болыт агыла”, “Кайсыгызның кулы җылы?” шигырьләренә анализ ясау. (аудиоязмада тыңлау) 

- Ә хәзер “Агыла да болыт агыла” шигырен эчтән бер кат укып чыгыйк. Бер укучыдан сәнгатьле итеп укыту. 
- Жанры ягыннан бу нинди әсәр? (укучылар җавабы тыңлана) 

- Шигырь дип нинди әсәргә әйтәләр?
- Шигырьнең эчтәлеге турында нәрсә әйтә аласыз? (Шигырьнең эчтәлеге исеменә үк чыгарылган. Һәм болытка бәйле фикерләр 1-2 һәм соңгы строфаларда кабатлана.)
- Шигырьдә нинди хисләр чагылыш тапкан? (кайгы, хәсрәт, сагыну)
- Әсәрдәге лирик герой кем ул? (Х.Туфан)
- Лирик герой төшенчәсен сез ничек аңлыйсыз?
- Х.Туфан бу әсәрне кайчан язган? (40-50нче елларда) Бу елларда шагыйрь белән булган вакыйгаларны искә төшерик. (тоткынлыкта яшәгән чоры)
- Тоткын шагыйрьнең болытка мөнәсәбәте нинди? (болыт ирекле .Лирик геройның ул хәлен дә, йөрәгендәге хис-тойгыларын да белми. Шуңа күрә бу билгесезлек лирик геройны борчый).
- Шигырьдә тагын нинди символик образлар белән очраштык? (яңгыр, юл, зират). Әсәрдәге образларны төп һәм ярдәмче, актив һәм пассив образларга бүлик. (лирик герой, яңгыр, юл, зират, болыт) Лирик герой ни өчен болытка, юлга, зиратка мөрәҗәгать итә?
- Юл образы турында язылган юлларны табыйк әле. Юл образы турында лирик герой нәрсә әйтә? (Юл образы авторның тормыш юлын ачыклап килә. Ул үзенең үткәне, эш-гамәлләре өчен үкенми.)
- Юлны автор нәрсә белән чагыштыра? (роман кебек күңелле син, юл!...)
- Лирик геройның бүгенге хәле нинди? Шул юлларны табыйк (ул авырлыкларга түзәргә өйрәнгән. Моның өчен аптырамый.)
- Лирик геройның туган-үскән җирләренә кайту өмете бармы? (Юк. Гомерен зират белән чикләнер дип уйлый.)
- Һәркемнең дә гомере зират белән чикләнәчәген ул яхшы аңлый. Шулай булса да, аның мөнәсәбәте нинди? (ул аны табигый күренеш дип кабул итә.)
- Шигырьдә кабатланучы строфалар бар. Бу кабатлаулар ни өчен кирәк?
- Хәзер инде шигырьнең темасын билгелик. (туган ил)
- Шигырьдә автор күтәргән проблема нинди? (автор туганнарыма нинди хәбәр әйтерләр дип борчыла, кайгыра). Нәтиҗә ясыйк: шигырьдә әдипнең туган иленә һәм халкына бирелгәнлеге раслана. Көй аудиоязмада тыңланыла.
Ә хәзер Х. Туфанның тагын бер шигыренә тукталып үтик. “Кайсыгызның кулы җылы?” Шигырен аудиоязмада тыңлыйк. Ә хәзер үзебез сәнгатьле итеп укыйк һәм анализ ясыйк. (1укучы укый).
1. 1 нче строфадагы мәгънә каршылыкларын билгеләгез. (Тормышның ачысын-төчесен күп татыган лирик герой түземлелеккә, сабырлыкка өйрәнгән. Әмма хәсрәте шундый зур, күлмәк җиңен ертып, йөрәген бәйләргә риза.)
2. Лирик геройга килгән яңа кайгы-хәсрәт һәм аның дәрәҗәсе. (Кайгының яңасы килә, әмма тиз генә кайта да алмый: “юллар... озын иделәр...” Соңарып кайтып каберен күрергә, алкалары белән генә юанырга кала. Лирик герой иң кадерле кешесен югалта. Хәсрәте шулкадәр зур ки, Вулканнарга керер идем, Шундадыр ул... дисәләр ди.)
3. “Кайсыгызның кулы җылы?” тезмәсенә салынган мәгънәне табыгыз. (Соңгы строфа 1 нчене кабатлый. Әмма яңа мәгънә өстәлә. Лирик герой башына килгән хәсрәт-борчуларны яшермичә, буямыйча әйтә: Бирде дөнья кирәкне.
Кадерле кешесен югалту кайгысын күлмәк җиңе белән бәйләп кенә басып булмый. Лирик геройга күңел кичерешләрен, олы йөрәген аңлаучы җылы куллы, кешелекле иптәш кирәк. Нәтиҗә ясап ,нәрсә әйтергә була? (укучы җавабы)
Йомгаклау.
Х. Туфан – олы һәм фаҗигале язмышлы әдип. 40-50 нче елларда язылган әсәрләре – иҗатының иң югары ноктасы. Әдипнең лирик геройлары да түземле, сабыр, көчле ихтыярлы. Шагыйрьнең тоткынлык еллары иҗатының кыйммәтен билгеләп, әдәбият галиме Н.Юзиев болай дип язды: “М.Җәлил, Ф.Кәримдә генә түгел, Х.Туфанда да татар шагыйренең намусы, татар шагыйренең көче, куәте сыналды”. Ә инде әдип әсәрләренең генә түгел, үзенең шәхси үзенчәлекләре турында Г.Бәширов: “Шагыйрьләр хакында сүз чыкканда, гадәттә, поэзия яши, - диләр. Х.Туфанны исә, мин, ул үзе шигырь булып яши дияр идем, чөнки Туфанны шигърияттән, шигырьне Туфаннан башка күз алдына да китерү мөмкин түгел. Ул – шигъри образга, шигърият дөньясына гашыйк кеше. Шигырьнең теләсә нинди киртәләрне җимерерлек тылсымлы көче барлыгына Туфан кебек чын күңелдән инанган башка кешене мин белмим”, - ди.
Өйгә эш бирү. “Шигырьләрдә шагыйрь шәхесе” дигән темага сочинение язарга.
План:
1. Кереш. Олы һәм фаҗигале язмышлы әдип.
2. Төп өлеш. 40-50 нче елларда язылган әсәрләре – иҗатының иң югары ноктасы.
3. Шигырьләрдә тоткын образы.
4. Әдипнең лирик герое түземле, сабыр, көчле ихтыярлы.
5. Луизага булган чын мәхәббәт хисе.
6. Шигырьләрдә шагыйрьнең тынгысыз йөрәге чагылышы.
7. Йомгаклау. Х. Туфан – татар поэзиясенең горурлыгы.
